
咱敢聽會落去！

        作者：潘艷姿                
   2005年10月底阮到台南，參加一場標榜是『純台語文學』的論文研討會，牽牽拖拖歸半晡，咱當做是『純台語』，因講是『純文學』，真正是一個名詞，各自表述啦！
    因為有過去的經驗所致，即回阮抱著觀摩和渡假的心態去參與，並無對主辦單位有特別的期待，所以也未有啥物失望、失落的心情，安爾生的講法，並無等於我是無意見、無感覺。

針對台南女子技術學院吳女士，所發表的一篇論文，我是百感交集復感慨萬千，伊在踏話頭彼部份，一再強調伊是一個『會曉聽真濟無仝腔口的台語』的人，但卻替家己編派真濟理由做藉口，講伊是一個『無啥會曉講台語』的人，論文的內容竟然是寫『安怎翻譯一本台語冊』的過程，天啊地啊！一個『無啥會曉講台語』的人，論文是寫『安怎翻譯一本台語冊』的心得，朋友啊！你敢聽會落去！

即個事件，引起我回想著一幕一幕的往事和歷史的傷痕----自我識（bat）事誌以來，咱出入的所在，整個大環境，長期攏呈現出強烈的『語言暴力』，『病態』、『變態』、『扭曲』的塑造出會曉講『中國普通話』的人『即是人』，會曉講『典雅台語』的人『毋是人』，用一種拗蠻的霸權、強制性的毀滅、欺壓在地文化，醜化人的語言；教咱的『序細』輕視『序大人』講的『話』，致使咱的『序大』 明明道聽無彼堆『講普通話的做戲仔』，是咧搬啥物『死人骨頭』， 卻為著某一種『莫名其妙』的面子問題，騙咱講：『伊聽有』；若毋是因為有過去50年無所不至、心雄手辣、酷刑到底、橫逆抵天、食銅食鐵、食人傷夠的『大有為政府』，欺負咱的序大人，侮辱咱的語言，醜化咱的文化，打擊人的信心，咱的序大哪會有需要騙咱：『伊聽有』，朋友啊！咱敢聽會落去？ 
